ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ՀՈՒՆՎԱՐԻ 13-Ի N 64-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Իրավական ակտի ընդունման անհրաժեշտությունը 
	Ներկայացվող նախագծի ընդունման նպատակը Հայաստանի Հանրապետության կառավարության 2022 թվականի հունվարի 13-ի N 64-Լ որոշմամբ (այսուհետ՝ որոշում) սահմանված միջոցառման շրջանակներում Հայաստանի Հանրապետության պաշտպանության մարտական գործողություններին մասնակցելու կամ հակառակորդի հետ շփման գծում մարտական հերթապահության կամ հատուկ առաջադրանք կամ ծառայողական պարտականություններ կատարելու ընթացքում կամ հակառակորդի նախահարձակ գործողության հետևանքով զոհված զինծառայողների (այսուհետ՝ զոհված զինծառայող) ծնողների վերարտադրողական առողջությանն աջակցելու նպատակով վերարտադրողականության օժանդակ տեխնոլոգիաների կիրառմամբ բժշկական օգնության և սպասարկման որոշ ծախսերի մասնակի փոխհատուցման նշանակման և վճարման ընթացակարգերը սահմանելն է:

	1.1. Կարգավորման հարաբերությունների ներկա վիճակը և առկա խնդիրները
Որոշմամբ հաստատվել է զոհված զինծառայողների ծնողների վերարտադրողական առողջության աջակցման միջոցառումը, որի նպատակը շահառուներին Հայաստանի Հանրապետության կառավարության 2015 թվականի մայիսի 27-ի թիվ 568-Ն որոշման N 1 հավելվածի 7-րդ կետով սահմանված և շահառուների կողմից կատարվող՝ փոխնակ մոր ծառայության և դոնորական ձվաբջջի համար ծախսերը մասնակի փոխհատուցելն է: 
Ընդ որում, որոշման հավելվածով սահմանված են փոխհատուցման չափերը փոխնակ մոր ծառայությունից օգտվելու համար պայմանագրով նախատեսված վճարի 100 տոկոսի չափով, բայց ոչ ավելի, քան 5,5 մլն. դրամը և դոնորական ձվաբջջի ձեռքբերման համար՝ այդ ծառայության համար պայմանագրով նախատեսված վճարի 100 տոկոսի չափով, բայց ոչ ավելի քան 600 հազար դրամը: 
Սակայն, որոշմամբ սահմանված չեն փոխհատուցման նշանակման և վճարման գործընթացը կազմակերպելու համար անհրաժեշտ կարգավորումները։ Մասնավորապես,  սահմանված չէ դիմելու կարգը, ներկայացվող փաստաթղթերը, դիմումը մերժելու հիմքերը և այլն։
Միաժամանակ, շահառուների շրջանակի հստակեցման անհրաժեշտություն է առաջացել, քանի որ կան դեպքեր, երբ զոհված զինծառայողի ծնողները 2021թ. հունվարի 1-ից հետո ձեռք են բերել դոնորական ձվաբջիջ և օգտվել են փոխնակ մոր ծառայությունից, սակայն առանց 2015 թվականի մայիսի 27-ի N 568-Ն որոշման N 1 հավելվածի 28-րդ կետով սահմանված՝ արտամարմնային բեղմնավորման իրականացման համար ուղեգրման վերաբերյալ Հայաստանի Հանրապետության առողջապահության նախարարի հրամանի:

0. Առկա խնդրի առաջարկվող լուծումը 
Հաշվի առնելով վերը նշվածը` առաջարկվում է ընդունել ներկայացվող նախագիծը։ 

2. Կարգավորման առարկան 
Ներկայացված նախագծով հստակեցվում է՝
1) միջոցառման շահառուների շրջանակը, ըստ որի զոհված զինծառայողի ծնողը միջոցառման շահառու է համարվում նաև այն դեպքում, երբ չի բավարարում Հայաստանի Հանրապետության կառավարության 2015 թվականի մայիսի 27-ի N 568-Ն որոշման N 1 հավելվածի 11-րդ կետի 3-րդ ենթակետով սահմանված պայմանին (կնոջ տարիքը 42-ից ավելի), սակայն փոխնակ մոր ծառայություններից օգտվել է 2021 թվականի հունվարի 1-ից հետո՝ մինչև սույն որոշումն ուժի մեջ մտնելը և երեխան արդեն ծնվել է,
2) տրամադրվող փոխհատուցման չափը՝ մասնավորապես, այն դեպքերում, երբ շահառու ծնողը օգտվել է փոխնակ մոր ծառայությունից 2021թ. հունվարի 1-ից հետո՝ մինչև որոշումն ուժի մեջ մտնելը և երեխան արդեն ծնվել է։ Այս դեպքում, փոխհատուցման չափը կազմում է այդ ծառայության համար պայմանագրով նախատեսված վճարի 50 տոկոսի չափով, բայց ոչ ավելի, քան 2,750,000 դրամը։
Նախագծով սահմանվում են խնդրո առարկա միջոցառման շրջանակներում փոխհատուցման նշանակման և վճարման հետ կապված ընթացակարգերը, ըստ որի՝
1) արտամարմնային բեղմնավորման իրականացման համար ուղեգրման վերաբերյալ Առողջապահության նախարարի հրամանի հիման վրա Աողջապահության նախարարությունը գրությամբ դիմում է Աշխատանքի և սոցիալական հարցերի նախարարությանը։ Գրության մեջ նշվում են այն անհրաժեշտ տվյալները (շահատու ծնողների անձնական տվյալները, դոնորական ձվաբջջի ձեռքբերման ծախսերի չափը և ցուցում այն մասին, թե ում պետք է վճարել, բուժհատատության տվյալները՝ փոխանցում կատարելու համար), որոնց և դիմումի հիման վրա հնարավոր է նշանակել և վճարել փոխհատուցում, 
2) դիմումը ծնողը կարող է ներկայացնել անձամբ, այդ թվում՝ էլեկտրոնային եղանակով կամ այլ անձի միջոցով,  
3) դիմումով ներկայացված տվյալները ստուգվում են Առողջապահության նախարարության գրությամբ տրամադրված տվյալների,  բնակչության պետական ռեգիստրի և քաղաքացիական կացության ակտերի գրանցման մարմիններից ստացված՝ մահվան ակտերի գրանցման վերաբերյալ տվյալների հետ հետ և նշանակվում կամ մերժվում է փոխհատուցում նշանակելը,
4) Շահառու ծնողների վերարտադրողական առողջության աջակցման նպատակով տրամադրվող՝ Կառավարության 2015 թվականի մայիսի 27-ի N 568-Ն որոշման N 1 հավելվածի 7-րդ կետում նշված ծախսերի փոխհատուցման առավելագույն չափերը տարբերակված են ըստ այդ հավելվածի 28-րդ կետով սահմանված՝ Առողջապահության նախարարի հրամանի առկայության՝
· Փոխնակ մոր ծառայություններից օգտվելու համար՝ 
ա․այդ ծառայության համար պայմանագրով նախատեսված գումարի չափով, բայց ոչ ավելի, քան 5,500,000  դրամը, նշված հրամանի առկայության դեպքում,
բ. այդ ծառայության համար պայմանագրով նախատեսված գումարի 50 տոկոսի չափով, բայց ոչ ավելի, քան 2,750,000 դրամը, նշված հրամանի առկայության դեպքում,
- դոնորական ձվաբջջի ձեռքբերման համար՝ սույն միջոցառման 1-ին կետում նշված շահառու ծնողների համար՝ այդ ծառայության համար պայմանագրով նախատեսված գումարի չափով, բայց ոչ ավելի, քան 600,000 դրամը, նշված հրամանի առկայության դեպքում, իսկ հրամանի բացակայության դեպքում չի փոխհատուցվում,
5) փոխնակ մոր հղիության ընթացքում դիմելու դեպքում փոխնակ մոր ծառայություններից օգտվելու ծախսերի համար փոխհատուցումը վճարել վճարվում է՝
ա. մինչև երեխայի ծնվելու (փոխնակ մոր հղիությունն ընդհատվելու) ամիսը՝ ներառյալ, յուրաքանչյուր ամսվա համար 150,000 դրամ՝ փոխնակ մոր հղիության ժամկետի վերաբերյալ բժշկական կազմակերպության տված տեղեկանքի հիման վրա,
բ. երեխայի ծնվելուց հետո՝ վճարվում է հասանելիք ամբողջ գումարի չվճարված մասը՝ միանվագ՝ 100 տոկոսի չափով, իսկ եթե երեխան մահացել է պերինատալ շրջանում՝ չվճարված մասի 40 տոկոսի չափով,
գ. երեխան ծնվելուց հետո դիմելու դեպքում՝ փոխնակ մոր ծառայություններից օգտվելու համար պայմանագրով նախատեսված գումարի չափով, բայց ոչ ավելի, քան 5,500,000  դրամը: 
6) փոխնակ մոր ծառայություններից օգտվելու ծախսերի համար փոխհատուցումը վճարվում է միանվագ, եթե դիմելու օրվա դրությամբ երեխան արդեն ծնվել է,
7) դոնորական ձվաբջջի ձեռքբերման ծախսերի համար փոխհատուցումը վճարվում է միանվագ՝ կամ շահառուին, կամ բժշկական կազմակերպությանը (ում շահառու ծնողներն արդեն վճարել են դոնորական ձվաբջջի ձեռքբերման գումարը),
8) փոխհատուցումը վճարվում է անկանխիկ եղանակով՝ շահառու ծնողի անվամբ բանկում բացված միանվագ դրամական վճարների հաշվին փոխանցելու միջոցով, կամ փոխանցվում է բժշկական կազմակերպության բանկային հաշվին (եթե շահառու ծնողներն արդեն վճարել են դոնորական ձվաբջջի ձեռքբերման գումարը): 
Հաշվի առնելով, որ ներկայացված նախագծով նախատեսվում են մեծածավալ փոփոխություններ, ըստ այդմ առաջարկվում է Հայաստանի Հանրապետության կառավարության 2022 թվականի հունվարի 13-ի N 64-Լ որոշումը շարադրել նոր խմբագրությամբ:

3. Իրավական ակտի կիրառման դեպքում ակնկալվող արդյունքը 
Նախագիծն ընդունվելու դեպքում կապահովվի խնդրո առարկա միջոցառման շրջանակներում փոխհատուցման նշանակման և վճարման  գործընթացը։


4. Կապը ռազմավարական փաստաթղթերի հետ
«Հայաստանի Հանրապետության կառավարության 2022 թվականի հունվարի 13-ի N 64-Լ որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագիծը բխում է Կառավարության 2021-2026 թթ. ծրագրի 4.5-րդ և 1.3-րդ կետերից։
Նախագծի ընդունմամբ կիրականացվի ռազմական գործողությունների հետևանքներն իրենց վրա կրող զինծառայողների ընտանիքների սոցիալական և առողջապահական նոր միջոցառում՝ ուղղված վերարտադրողական իրավունքի իրացմանն ու առողջության բարելավմանը:

5. Տեղեկանք
[bookmark: _GoBack]«Հայաստանի Հանրապետության կառավարության 2022 թվականի հունվարի 13-ի N 64-Լ որոշման մեջ փոփոխություն կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ Հայաստանի Հանրապետության պետական բյուջեում  եկամուտները չեն ավելանա, իսկ ծախսերը կավելանան շուրջ 372.5 մլն դրամով:

